
Tað er ikki vist, at uppskotið hjá Anniku 
Olsen at vraka avtaluna um innkomuvegin 
til Havnina og gera tunnili í staðin er so 
skilagóð.

Hon vísir á, at tað kann ikki vera rætt at 
leggja ein innkoyrngarveg beint ígjøgnum 
túnið hjá fólki og síðani gjøgnum bygt øki 
allan vegin yvir á Marknagilsvegin.

Hon sigur tað heldur ikki vera skilagott 
at vænta, at øll tunga ferðslan fer norð­
ureftir frá tunnilsmunnanum og so upp 
gjøgnum brekkurnar í ætlaðu loysnini hjá 
undanfarna býráð. Hon vísir á, at tá er nógv 
lættari hjá teimum at snara til vinstru oman 
til Havnar og standa í bíðirøð á Hvítanes­
vegnum, akkurát sum tey altíð hava gjørt.

Í politikki er altíð eitt gott trick at halda 
hánt um ætlanir hjá øðrum. Og tað ger Ann­
ika Olsen eisini, tá hon sigur, at ætlaði inn­

koyringarvegurin gongur »ígjøgnum túnið 
hjá fólki og síðani gjøgnum bygt øki«.

Tá er so lætt at skjóta aftur og siga, at 
ætlaði tunnilin hjá Anniku Olsen als ikki er 
til havnarfólk, men til bygdafólk, sum skulu 
koyra til Havnar. 

Við hesi »loysnini« verður als ikki hugsað 
um tey okkurt um 4.000 fólkini í Hoyvíks­
haganum og norðasta býlinginum í Havn, 
sum er økið við Villingardalsvegin og Sunds­
vegin. Hesi fólk skulu í framtíðini standa í 
somu bíðirøðum, meðan bygdafólk smílandi 
koyra undir Hoyvíkini beina leið út í Markn­
agil, har tey so kunnu standa í kø saman við 
trailarum, sum skulu gjøgnum býin oman á 
Eystarubryggju.

Sjálvandi skal ein nýggj vegaskipan 
gagna borgarunum í Havn – og tað ger tann 
ætlan sum fyriliggur, tí hon knýtir saman 

høvuðsvegirnar í Hoyvík í norðrara enda: 
Klingruna, Løgmannabreyt og Flatarvegin 
við Sundsvegin og Villingardalsvegin.

Ferðslan á kommunalu vegunum gongur 
ikki tvørtur um innkoyringarvegin, men 
undir vegin. 

Tað hevur stóran týdning, at góð sam­
ferðsla er til íbúðarøki. Við ætlaða innkoyr­
ingarvegnum fer Hoyvík at liggja sera væl 
fyri við ein høvuðsferðsluæðr, har skjótt er 
koma oman í býin – og har skjótt og lætt 
slepst úr býnum, bæði suðureftir til Sandoy­
ar, vestur í Vágar, í Norðstreym og norður í 
Eysturoy og til Klaksvíkar.

At brúka nógvar kommunalar pengar til 
ein tunnil til avbygdarfólk, sum havnarborg­
arar onga gleði og onga nyttu fáa av er oyðsl 
– og tað fer bara at seinka útbyggingini enn 
meira.

Nevndin í Landsbanka Føroya hevði sín fyrsta 
fund í gjár, har nevndin var fullmannað. Nevnd­
in skipaði seg við Tummas Eliasen, sum for­
manni og Jan Otto Holm sum næstformanni. 

Umframt Tummas Eliasen, sum er útbúgvin 
scient pol og Jan Otto Holm, sum er útbúgvin 
cand. merc. eru hini í nevndini:

Mathea Hilduberg, cand merc, Edvard Heen, 
cand econ, Kristoffur Laksám, stjórnmálafrøð­
ingur, Elisabeth Eldevig, fiskivinnufrøðingur og 

Zvonko Mrdalo, phd í 
búskaparfrøði

Ein tann fyrsta 
uppgávan hjá nevnd­
ini verður at lýsa eftir 
og seta stjóra fyri 
Landsbankan.

»Golden Harp« rak á sandin 
í Streymnesi í 1924 – og 
har liggur hon enn 

Vilmund Jacobsen

Seinastaleygardag var óvanliga høg fjøra, sum 
sæst á viðheftu mynd, sum Kjartan Madsen 
hevur tikið.

Í Streymnesi gjørdu tey sær dælt av høgu 
fjøruni og gingu út til skipsvrakið av Golden 
Harp, sum skjótt hevur ligið á Rivinum út fyri 
Streymnesi í hundrað ár. 

– Niels Juel Joensen, vanliga nevndur Nils 
á Selatrað, keypti Golden Harp úr Yarmouth 
hin 26. februar í 1903. Skipið skifti fleiri ferðir 
eigara.

Í Sunda kommunu vita tey at siga, at 
tann eina veturin lá Golden Harp fyri teymi 
á Hvalvík. 

– Eina ódnarnátt av landsynningi sleit 
hon og rak inn á sandin. Hon varð ikki tikin 
út aftur og endaði sum vrak. Hetta hevur helst 
verið í 1924. Enn síggjast bondini stinga upp 
úr sandinum. 

Her kann leggjast aftrat, at eitt modell av 
Golden Harp hongur uppi í Skopunar kirkju.

Her hevur Golden 
Harp ligið í 100 ár


